Հայաստանի Հանրապետության 2021 թվականի պետական բյուջեի ուղերձում

 ՀՀ ոստիկանության առաջարկվող մասը

ՀՀ կառավարության գործունեության հիմնարար ուղենիշներին համահունչ ոստիկանության կարևորագույն հայեցակարգային խնդիրը, ոստիկանությունում մեկնարկած բարեփոխումների նպատակը ժամանակակից մարտահրավերներին դիմակայող, մասնագիտացված ու տեխնիկապես հագեցած, բարեվարք և հարգանքի արժանի ոստիկանության վերափոխումն ու ժողովրդավարական իրավակարգին բնորոշ նոր ոստիկանի կերպարի ստեղծումն է։ 

Նշված նպատակադրումների իրականացմանն ուղղված միջոցառումները, որոնք ներառվելու են ոստիկանության բարեփոխումների ռազմավարությունում և դրա իրականացման 2020-2022 թվականների գործողությունների ծրագրում, հանդիսանալու են ոստիկանության գործունեության ոլորտում առաջիկա տարիներին նախատեսվող բոլոր բարեփոխումների հիմքը: Մասնավորապես նախատեսվում է՝
1. վերանայել ու ըստ մասնագիտական կարիքների բարեփոխել ոստիկանության ծառայողների պատրաստման ու շարունակական մասնագիտական վերապատրաստման համակարգը՝ թե ծրագրերի բովանդակության, և թե պատրաստման մեթոդի տեսանկյունից,
2. ստեղծել ոլորտի քաղաքականություն մշակող և իրականացնող, հաշվետվողականության ու քաղաքացիական վերահսողության մեխանիզմներ ունեցող գործադիր իշխանության մարմին, ինչպես նաև իրականացնել ոստիկանության ծառայության կառուցվածքային ու գործառութային վերանայում՝ ըստ բարեփոխումների հիմնական ուղղություններով իրականացվելիք փոփոոխությունների,

3. ապահովել բարեփոխումների իրականացման համար անհրաժեշտ օրենսդրական բազան,

4. հանրային երկխոսություն իրականացնել նաև մասնագիտացված շրջանակների հետ ոչ միայն բարեփոխումների պլանավորման, այլև իրականացման փուլում,

5. հանրությանը մատչելի ու ժամանակին ներկայացնել բարեփոխումների ընթացքի վերաբերյալ տեղեկատվությունը, ինչպես նաև հարգանքի արժանի նոր ոստիկանի կերպարը,

6. բարձրացնել հանրային ծառայության այս տեսակի նկատմամբ գրավչությունը՝ նաև նախատեսելով սոցիալական լրացուցիչ երաշխիքներ՝ պետության բոլոր մարզերում ու ծառայության բոլոր տեսակներում պրոֆեսիոնալների համաչափ ներգրավման նպատակով,

7. արդյունավետ համագործակցության հիմքեր ստեղծել կամ զարգացնել տարածաշրջանային ու գլոբալ մակարդակներում գործող միջազգային մասնագիտացված կազմակերպությունների ու ցանցերի հետ՝ միտված լավագույն փորձառության շարունակական փոխանակմանը, ինչպես նաև միասնական ջանքերով կազմակերպված հանցավորության դեմ արդյունավետ պայքարին։
Նշված ռազմավարական նպատակադրումների իրականացման առաջին քայլը հանդիսանալու է տուժողներին արագ օգնության հասնելու և որակյալ, անհետաձգելի բժշկական, հոգեբանական օգնություն ցուցաբերելու, իրավախախտումները կանխելու ու խափանելու, սահմանային ռեժիմի կառավարումն իրականացնող, իրավախախտներին հայտնաբերելուն աջակցելու, նրանց կողմից ցուցաբերվող դիմադրությանը համարժեք ֆիզիկական ուժ, հատուկ միջոցներ կիրառելու հմտություններ ունեցող Պարեկային ծառայության ստեղծումը, որի կառավարումը նախատեսվում է իրականացնել ոստիկանության Երևան քաղաքի և մարզային վարչությունների կառուցվածքում ներկայումս գործող հերթապահ մասերի հենքի վրա ստեղծվելիք Օպերատիվ կառավարման կենտրոնների (ՕԿԿ) միջոցով։
Պարեկային ծառայության հիմնական գործառույթներն են հանդիսանալու.

· հասարակական կարգի պահպանությունը և հասարակական անվտանգության ապահովումը,
· ճանապարհային երթևեկության անվտանգության ապահովումը,
· իրավախախտումների նախականխումը, կանխումը և խափանումը,
· հետախուզվող հանցագործների, անհետ կորած անձանց և հետախուզվող տրանսպորտային միջոցների հայտնաբերումը,
· վարչական իրավախախտումների արձանագրումն ու փաստաթղթավորումը,
· երթևեկության տեխնիկական և կազմակերպական կարգավորումը խցանումների, զանգվածային հասարակական միջոցառումների, դժբախտ պատահարների, այդ թվում՝ տեխնածին աղետների և արտակարգ այլ իրավիճակների ընթացքում,
· աջակցությունը հավաքը սպասարկող ոստիկանական ուժերին,
· հանցագործությունների ու այլ իրավախախտումների, պատահարների վերաբերյալ դիմումների ու հաղորդումների ընդունումը,
· իրավախախտումների ու պատահարների մասին հաղորդումներին ու ահազանգերին օպերատիվ արձագանքումն ու դեպքի վայրում հաղորդումների ստուգումը,
· դեպքի վայրի պահպանությունը,
· ականատես վկաների հայտնաբերումը,
· Անհետաձգելի քննչական գործողություններին և օպերատիվ հետախուզական միջոցառումներին աջակցությունը, ներառյալ իրավախախտում կատարած անձի հետապնդումն ու հայտնաբերումը,
· սահմանային անցակետերում սահմանային ռեժիմի պահպանությունը,
· Տուժած անձանց անհետաձգելի բժշկական, հոգեբանական օգնության ցուցաբերումը,
· քաղաքացիներին աջակցության ցուցաբերումը,
· բնակչությանն անհետաձգելի օգնություն ցուցաբերող ծառայություններին աջակցելը,
· իրավախախտումների դեմ պայքարի ոլորտում ոստիկանության ստորաբաժանումների և շահագրգիռ այլ մարմինների հետ համագործակցությունը։

Միաժամանակ հարկ է նշել, որ.

1. ՀՀ ռազմավարական նշանակության օբյեկտների և ենթակառուցվածքների անվտանգության պատշաճ ապահովման, ինչպես նաև ՀՀ ներքին ու արտաքին սպառնալիքներին դիմագրավելու կարողությունների բարձրացման համատեքստում  ոստիկանության կողմից նախապատրաստվել է «ՀՀ ոստիկանության կողմից պետական պահպանության ենթակա պետական մարմինների և կազմակերպությունների շենքերի և շինությունների, ինչպես նաև կարևորագույն նշանակության օբյեկտների ցանկերը հաստատելու մասին և ՀՀ կառավարության 2004 թվականի ապրիլի 29-ի 1008-Ն որոշումն ուժը կորցրած ճանաչելու մասին» ՀՀ կառավարության որոշման նախագիծ, որով նախատեսվում է ամբողջացնել պետական պահպանության ենթակա ռազմավարական նշանակության կարևորագույն օբյեկտների ցանկը: Հարկ է նշել, որ ներկայում ՀՀ-ում առկա մի շարք ռազմավարական նշանակության կարևորագույն օբյեկտներ դուրս են մնացել ՀՀ կառավարության 29.04.2004թ. թիվ 1008-Ն որոշմամբ հաստատված հավելվածներից, ընդ որում, դրանց մեծ մասն իրենց տեսակով և բնույթով չեն տարբերվում որոշման հավելվածներում ընդգրկվածներից: Դրանց մի մասը ներկայումս պահպանվում են մասնավոր պահնորդական կազմակերպությունների, մի մասը՝ տնօրինող կազմակերպությունների ոչ մասնագիտացված ուժերի /պահակների/ կողմից, իսկ մի մասը չեն պահպանվում ընդհանրապես: Նախագիծը գտնվում է արտաքին շրջանառության փուլում:
Այս համատեքստում նաև նախատեսվում է ոչ ռազմավարական նշանակության օբյեկտների պահակային պահպանությունը աստիճանաբար թողնել մասնավոր պահնորդական կազմակերպություններին, իսկ ոստիկանության պետական պահպանության գլխավոր վարչության ստորաբաժանումները մասնավոր օբյեկտների պաշտպանությունը կիրականացնեն բացառապես տեխնիկական միջոցներով՝ ոստիկանության ստորաբաժանումներին միացված ահազանգման համակարգերով: Ընդ որում, տեխնիկական միջոցներով մասնավոր օբյեկտներից ստացված ահազանգերի արձագանքմանն ու «տաք հետքերով» սեփականության դեմ ոտնձգող անձանց հետապնդման աշխատանքներում օգտագործվելու են նոր ստեղծվող պարեկային ծառայության կարգախմբերի և ՕԿԿ-ի հնարավորությունները:
2. Ոստիկանության կողմից պաշտպանության ենթակա անձանց նկատմամբ պաշտպանության միջոցներն իրականացնելու հետ կապված հարաբերությունները կանոնակարգող «Ոստիկանության մասին» օրենքում փոփոխություն և լրացումներ կատարելու մասին» օրենքի ընդունմամբ պայմանավորված՝ մշակվել և շրջանառվել է «Պաշտպանության ենթակա անձանց նկատմամբ ոստիկանության կողմից պաշտպանության միջոցների իրականացման կարգը և պայմանները սահմանելու մասին» ՀՀ կառավարության որոշման նախագիծը, որն առաջիկայում կներկայացվի ՀՀ վարչապետի աշխատակազմ: Նախագծի ընդունումից հետո ՀՀ ոստիկանության պետական պահպանության գլխավոր վարչությանն է վերապահվելու քրեական դատավարության մասնակիցների, պետական պաշտոնատար անձանց, օրենքով նախատեսված դեպքերում՝ այլ անձանց անձնական անվտանգության պաշտպանության ապահովումը, որի կազմում նախատեսվում է ստեղծել նշված գործառույթների իրականացումն ապահովող, 250 հաստիքից բաղկացած մասնագիտական ստորաբաժանում:
3. Խոշտանգումները կանխելու և բացահայտելու նպատակով ոստիկանության շենքերի մուտքերին և ելքերին, ինչպես  նաև ոստիկանության ստորաբաժանումների՝ հարցաքննության համար նախատեսված տարածքներում տեսաձայնագրող տեխնիկական միջոցներ տեղադրելու և տեսաձայնագրում իրականացնելու համար իրավական հիմքեր նախատեսող «Ոստիկանության մասին» օրենքում լրացում և փոփոխություններ կատարելու մասին» օրենքի ընդունմամբ պայմանավորված՝ պիլոտային ծրագրի շրջանակներում նման համակարգեր արդեն իսկ ներդրվել են ոստիկանության Երևան քաղաքի և մի շարք մարզային վարչությունների ենթակա որոշ տարածքային բաժիններում: Գործընթացը պետք է ավարտին հասցվի հիշյալ օրենքն ուժի մեջ մտնելուց հետո 3 տարվա ընթացքում: 








ՀՀ ոստիկանություն
